
INNGANGUR
Þær framkvæmdir sem fyrirhugaðar eru á hálendinu norðan Vatnajökuls með svonefiidri 
Kárahnjúkavirkjun, munu bæta aðgengi að hálendissvæði sem fram til þessa hefur verið fremur fáfarið. 
Ljóst er að ferðamannastraumur mun í kjölfarið aukast til mikilla muna á þessu svæði. Því er nauðsynlegt 
að fyrirhuguðum framkvæmdum fylgi skipulögð uppbygging á:

• vegum og slóðum,
• gönguleiðum,
• hálendismiðstöðvum,
• gistiskálum og kofum(fjallaselum),
• merktum útsýnisstöðum og menningarminjum,

og öðru því sem verða má til að bæta aðstöðu ferðafólk og þar með umgengni þeirra við náttúruna. 
Jafnframt þarf að horfa til framtíðar með vegtengingu inn á Vatnajökul um Hátungur sunnan Snæfells, en 
þar er langbesta og öruggasta leið upp á þennan stærsta jökul Evrópu, sem og tengingu vestan Jökulsár á 
Brú við Sprengisandsleið og norður að Mývatni. Með slíkum hringtengingum verða til mikilvægar 
ferðamannaleiðir sem njóta munu mikilla vinsælda.

I þeim tillögum sem hér eru lagðar frarn er lciíasí við að sýna skipulag svæðisins scm ferð 
með tilliti til fyrirhugaðra framkvæmda og í ljósi þess að þau mannvirki sem þeim fylgja, s.s. vegir og 
vinnubúðir, megi nýtast i framtiðinni i þágu ferðafólks. Þessar tillögur er settar fram sem hugmyndir um 
aðlaðandi og áhugavert hálendissvæði, jafnt fyrir akandi sem gangandi náttúruunnendur. Þetta eru 
hinsvegar bara hugmyndir lítils samráðshóps og ljóst er að stærri vinnuhópur fleiri hagsmunaaðila verður 
að koma að framtíðarskipulagi svæðisins áður en til framkvæmda kemur. Þá er jafnframt mikilvægt að 
sem fyrst verði farið að vinna að hugmyndum um þjóðgarð á svæðinu norðan Vatnajökuls samhliða 
virkjun, þannig að hægt sé að samþætta aðgerðir og skipulag á svæðinu strax frá upphafi.

1. VEGIR

Skilgreiningar 

Aðalfjallvegur (landsvegur)
Uppbyggður vegur lagður malarslitlagi og fær öllum bílum. 

Vatnajökulsvegur
Fellur undir skilgreiningu aðalfjallvegar.

Jeppavegur
Vegur sem er sjaldnast uppbyggður og aðeins fær 4x4 bílum. 

Slóð
Vegur sem aðeins er fær jeppum.

1.1. Bessastaðir - Brú
Með stíflumannvirkjum við Kárahnjúka opnast ný vegtenging milli Fljótsdals og Jökuldals. 
Framkvæmdaaðili gerir ráð fyrir aðalflutningsleið um Fljótsdalsheiðarveg (frá Bessastöðum að 
Laugarfelli) og Kárahnjúkaveg (frá Laugarfelli og norður yfir Kárahnjúkastíflur). Þá er rætt um 
endurbætur á Brúardalaleið vestan Jökulsár á Dal (frá stíflum og út að bænum Brú). Mikilvægt er að þessi 
nýja vegtenging verði greiðfær öllum bílum þvi að þar með verður til spennandi og fjölbreytt hringleið 
sem veitir öllum aðgang að hálendisútsýni og upplifun sem á engan sinn líkan á Islandi.

1.2. Vatnajökulsvegur
Fjallaferðamenn eru sammála um að öruggasta leið til ferða upp á Vatnajökul sé um Hátungur sunnan 
Snæfells. Síðustu ár hefur mikið verið rætt um þetta „gullna hlið“ að jöklinum og mikilvægi þess að 
þangað liggi greiðfær og góður vegur. En til þess að svo megi verða þarf að leggja nýjan veg inn í 
Snæfellsskála sökum þess að gamla leiðin er afar snjóþung og oft ekki orðin fær fyrr en komið er fram í 
júlí. Hér eru gerðar tvær tillögur um Vatnajökulsveg af Kárahnjúkavegi og inn i Snæfellsskála. Onnur 
liggur vestan í hnjúkunum (merkt a) en hin inni á Vesturöræfunum sjálfum eftir Dragatungu (merkt b) og 
inn í Sauðárkrók. Gert er ráð fyrir að frá Snæfellsskála yrði vegstæðið á sama stað og núverandi slóð inn 
hjá Bjálfafelli og inn Hátungur. Aður en vegstæði yrði endanlega valið yrði þó að taka tillit til snjóalaga á 
þessari leið og e.t.v. er vænlegra að fara með veginn inn vestan Sauðahnjúka í stað þess að fara um 
Snæfellsskála.

Fyrir uppbyggingu ferðaþjónustu á Austurlandi er Vatnajökulsvegur afar brýn vegtenging. Með góðum 
vegi út af fyrirhuguðum Kárahnjúkavegi ætti það að taka ferðamann rétt um tvær klukkustundir að aka 
frá Egilsstöðum og upp að jökli. Þessi leið yrði jafhvel fær um miðjan maí, þegar ókleift væri orðið að 
keyra á snjó, og myndi ekki teppast fyrr en í október eða nóvember. I ljósi þess að notkun á 
alþjóðaflugvelli á Egilsstöðum muni aukast í framtiðinni er Vatnajökulsvegur þörf samgöngubót fyrir 
ferðaþjónustuna því að þá mun t.d. verða hægt að fara á einum degi frá Egilsstöðum, upp á 
Fljótsdalsheiði, inn á Vatnajökul og yfír hann suður í Skálafell og þaðan í gistingu á Höfn eða suður í 
Skaftafelli. Eins mætti hugsa sér vélsleða og jeppaferðir hjá fólki sem gerði út firá Egilsstöðum, eða 
einfaldlega dagsferðir frá útlöndum og inn á stærsta jökul Evrópu.

Mælt er með því að Vatnajökulsvegur verði byggður upp samhliða Kárahnjúkavegi.

1.3. Kárahnjúkar - Mývatn - Sprengisandur
Sé horft til framtíðar í vegamálum á svæðinu norðan Vatnajökuls liggur ljóst fyrir að nauðsynlegt er að 
ákveðin aðalleið verði vel úr garði gerð og greiðfær flestum ef ekki öllum bílum. Hér er gerð tillaga um 
nýja vegtenging milli Austurlands, Suðurlands og Norðurlands um Öskju í tengslum við stíflumannvirki á 
Jökulsá á Brú. Með vegabótum á núverandi slóðum úr Sauðárdal frá Hvannstóðsfjöllum, vestur á 
Kverkfjallaslóð, norður Álfladal og inn á svokallaða Austurleið, þaðan vestur yfir brú á Kreppu og suður 
að brú á Jökulsá á Fjöllum við Upptyppinga og þaðan vestur Ódáðahraun suður fyrir Öskju. Þar kæmu 
vegamót þar sem annar vegurinn lægi norður Dyngjufjalladal og niður í Sellönd hjá Kráká allt til 
Mývatns, en hinn héldi áfram vestur með Vatnajökli allt vestur á Sprengisandsleið skammt norðan 
Nýjadals.

Til þess að stytta þessa leið kæmi til greina að setja brýr á Kreppu og Kverká vestan Grágæsadals sem 
myndi jafnframt stytta leið frá Fljótsdalshéraði í Kverkfjöll.

1.4. Kelduárvegur
Með öðrum áfanga Kárahnjúkavirkjunar er gert ráð fyrir virkjun Jökulsár í Fljótsdal neðan Eyjabakka og 
Kelduár við Folavatn. í tengslum við það er gert ráð fyrir svokölluðum Kelduárvegi frá Laugarfelli að 
stíflu við Kelduá. Þessi vegur opnar mikla möguleika fyrir göngufólk, hvort heldur það vill ganga á 
Snæfellsöræfum eða suður á Lónsöræfi. Því er mikilvægt að Kelduárvegur sé aðalfjallvegur með 
malarslitlagi og þannig fær öllum bílum.

1.5. Laugarfell - Hrafnkelsdalur
Vegurinn af Kárahnjúkavegi og niður í Hrafnkelsdal að Aðalbóli, þ.e. vestasti hluti núverandi 
Fljótsdalsheiðarvegar, hefur mikla þýðingu fyrir ferðaþjónustu á svæðinu þó að vegir batni vestur fyrir 
Jökulsá. Komið er á vegaáætlun að byggja brú á Hrafrikelu við Aðalból og mikilvægt er að af þeirri 
framkvæmd verði, bæði fyrir gangandi og akandi ferðafólk sem leggur Ieið sína um söguslóðir Hrafhkels 
sögu Freysgoða. Á hinn bóginn er ekki ástæða til að þessi vegur verði uppbyggður eins og aðalleið en 
brýnt að hann haldist í flokki fjallvega.

1.6. Laugarfeil - Snæfell
Miðað við nýja Vatnajökulsveg sem lægi um Snæfellsskála er ljóst að mikilli umferð verður létt af 
núverandi vegi inn í Snæfell. Ekki er þó ástæða til annars en halda þeim vegi í svipuðu horfi í framtíðinni 
því að honum fylgja möguleikar á hringferðum við Snæfell.

1.7. Vegur að Laugarfeiii
Gert er ráð fyrir að hálendismiðstöð verði byggð í Laugarfelli á sömu slóðum og núverandi 
kofabyggingar eru. Til þess að gera greiðan veg að þeirri miðstöð er nauðsynlegt að leggja veg sunnan 
við Laugará í stað þess sem nú liggur norðan hennar. Ástæðan er einfaldlega sú að byggingamar eru 
sunnan árinnar og því eðlilegt að vegurinn að þeim sé það einnig.

1.8. Aðrir vegir og slóðar
Á þessum hluta hálendisins sem hér er til umfjöllunar úir og grúir af alskyns slóðum eftir farartæki. 
Notkun margra þeirra verður sjálfkrafa hætt þegar betri aðalleiðir eru komnar. En nauðsynlegt er að aðrar 
leiðir haldist sem jeppaslóðir og eru nokkrar þeirra merktar á kortinu með grönnum gráum línum. Þar er 
um að ræða slóðir sem þarfnast lítilla vegabóta en þó nauðsynlegt að laga á stökum stað til þess að forðast 
náttúruspjöll af völdum bíla sem krækja fyrir bleytur og annað þess háttar. Slíkt slóðakerfi er nauðsynlegt 
bæði fyrir bændur og veiðimenn og viturlegast að hafa gott lag á því til að forðast að menn fari út af 
slóðunum.

2. GÖN GULEIÐIR
Fallegar gönguleiðir á svæðinu norðan Vatnajökuls eru óteljandi þó að fáar hafi enn sem komið er verið 
stikaðar. Tvær leiðir eru þegar stikaðar: Aðfararleið frá Brú í Aðalból og leiðin upp að Hengifossi. Af 
meðfylgjandi korti má sjá einar 15 gönguleiðir á svæðinu frá Jökulsá á Brú og austur í Fljótsdal sem rétt 
er að stika auk þriggja leiða aðeins austar. Skal þeim nú lýst í grófum dráttum. Númerin svara til 
merkinga á korti.

2.1. Vestan gljúfra
Gengið er niður með Hafrahvammagljúfrum frá stíflu og að Stöpum, þar upp á Brúardalaveg.

2.2. Austan gljúfra um Hnitasporð
Gengið er niður með Hafrahvammagljúfrum frá stíflu og út á Hnitasporð. Þar inn Desjarárgil og síðan 
austur á Fjallkollsleið ofan Faxagils. Þar hægt að halda út fjallið eða ganga niður að Hrafnkelu og út í 
Aðalból.

2.3. Aðalból - Faxagil
Gengið frá Aðalbóli að Faxahúsum og inn að Faxagili. Þar upp að helli sem í daglegu tali er nefhdur 
Faxahellir. Síðan út Fjallkollsleið allt út á Fjallkoll þar sem útsýni er fagurt og svo niður að Aðalbóli.

2.4. Aðalból - Grjótá
Gengið frá Aðalbóli inn Hrafhkelsdal austan ár. Farið um Laugarhús og síðan inn í Þuríðarstaðasel. Þar 
upp Þuríðarstaðadal og allt að Kárahnjúkavegi við Gijótá.

2.5. Grjótá - Sauðárkrókur
Áframhald af leið 4. Gengið frá Kárahnjúkavegi og suður Vesturöræfi allt inn í Sauðárkrók.

2.6. Aðalból - Bessastaðir
Löng gönguleið úr Hrafnkelsdal eftir Aðalbólsvegi í fyrstu en síðan beygt norður i Fjallaskarð. Þaðan 
haldið áfram austur á hinar gömlu Bersagötur og allt niður í Bessastaði meðfram Bessastaðaárgili.

2.7. Faxagil - Drög
Viðbót við leið 3 frá Faxagili og að Glúmsstaðaseli. Þar áfram inn Glúmsstaðadal og allt að 
Kárahnjúkavegi við Dragatungu.

2.8. Snæfellshringurinn
Þekkt og vinsæl gönguleið umhverfis Snæfell um Þjófadal, Háls, og Vatnsdal.

2.9. Jökulleið
Farið af leið 8 og í nýjan skála neðan Þjófahnjúka. Þaðan er hægt að ganga út í Eyjafell þar sem gott 
útsýni er yfir Eyjabakka. Önnur leið er inn eyrar allt að Eyjabakkajökli og gengið yfir hann í nýjan kofa 
austan Kverkkvíslargils.



Skipulag ferðamála norðan Vatnajökuls 6

2.10. Bjálfafell - Lónsöræfi
Löng gönguleið en þekkt frá Vatnajökulsvegi við Bjálfafell og austur yfir Eyjabakkajökul. Síðan sem leið 
liggur um Geldingafell og suður á Lónsöræfi.

2.11. Jökulsá í Fijótsdal - Eyjabakkar - austan
Gengið upp með Jökulsá i Fljótsdal frá Glúmsstaðaseli í Norðurdal, inn Eyjabakka og i kofa við 
Kverkkvíslargil.

2.12. Kelduárlón - Geldingafell
Gengið frá nýjum skála austan stíflu á Kelduá og suður í Múlahraun allt inn i Geldingafell. Þaðan er hægt 
að halda suður á Lónsöræfi eða til baka út Eyjabakka um leiðir 10 og 11.

2.13. Kelduárlón - Dimmavatn
Gengið frá Kelduárlón niður með Kelduá og síðan að nýjum skála við Dimmavatn. Þaðan er hægt að 
ganga hvort heldur er niður Þorgerðarstaðadal eða norður í Norðurdal eftir leið 15.

2.14. Jökulsá í Fljótsdal - Eyjabakkar - vestan
Gengið frá Egilsstöðum í Norðurdal upp með Jökulsá allt að Ufsarlóni og þaðan hægt að halda áfram inn 
Eyjabakka allt að nýjum skála neðan Þjófahnjúka.

2.15. Þorgerðarstaðir - Glúmsstaðasel
Gengið frá Þorgerðarstöðum í Suðurdal og inn Þorgerðarstaðadal allt að nýjum skála við Dimmavatn. 
Þaðan norður yfir Múla að Jökulsá og niður með henni í Glúmsstaðasel.

2.16. Sturluflöt - Strútsfoss - Sturluárgil
Gengið frá Sturluflöt og inn að Strútsfossi. Þar upp á fjallið og út að Sturluárgili. Niður með því á veg og 
þaðan inn í Sturluflöt.

2.17. Ranaskógur - Víðivallaskógur
Gengið upp í Ranaskóg og upp með Gilsárgili. Inn Gilsárdal og síðan vestur yfir Brandsöxlina og þaðan 
niður í Viðivallaskóg hinn nýrri.

2.18. Skjögrastaðir - Geitdalur
Gengið frá Skjögrastöðum og austur yfir Hraungarð og Geitdalsbungu. Niður í Norðurdal fyrir sunnan 
Sáðá og út í Geitdal.

3. HÁLENDISMIÐSTÖÐVAR
Samkvæmt svæðisskipulagi miðhálendis er gert ráð íyrir tveimur hálendismiðstöðvum norðan 
Vatnajökuls til samræmis við það að tvær aðalleiðir verði inn á svæðið. Hér er tekið undir staðsetningu 
þessara miðstöðva.

3.1. Miðstöð við Laugarfell
Laugarfell hefur lengi verið ákveðinn áfangastaður fyrir ferðamenn sem leggja leið sína inn að Snæfelli. 
Þar hafa verið gangnamannakofar um ómunatíð enda er þar að finna heita laug sem vinsælt er að baða sig 
í. Laugarfell er og verður á krossgötum þar sem annað hvort er hægt að halda norður að Kárahnjúkum eða 
norður og inn í Snæfell og Vatnajökul, eða þá austur á Hraun við Kelduárlón. Staðsetning 
hálendismiðstöðvar þama hefur því í fór með sér ótvíræða kosti auk þess sem veðursælt er á núverandi 
byggingasvæði við Laugará.

í hálendismiðstöð við Laugarfell verður hægt að fá allar upplýsingar um svæðið sem menn eru í þann 
veginn að halda inn á. Þar þarf að vera veitt grunnþjónusta og vera snyrtiaðstaða til að taka á móti hópum 
ferðamanna. Þá yrði í tengslum við miðstöðina að gera viðunandi aðstöðu við heita laugina. Einnig mætti 
sjá fyrir sér einhveija gistingu þama því að þetta svæði er t.a.m. kjörið til norðurljósaskoðunar að 
vetrinum þar sem engin mannanna Ijós trufla nætursýnina.

3.2. Miðstöð við Kárahnjúka
Með bættum vegi um Brúardali og stíflum við Kárahnjúka skapast krossgötur vestan við Jökulsá á Dal 
þar sem Brúardalaleið og Kárahnjúkavegur mætast. Þar munu menn standa frammi fyrir ákveðnum 
valkostum eins og við Laugarfell og geta valið um að fara austur á Snæfellssvæðið eða halda norðvestur í 
Kverkfjöll og Öskju.

I hálendismiðstöð við Kárahnjúka þarf að vera ferðamannaþjónusta og upplýsingagjöf um svæðið.auk 
upplýsinga um hin gríðarstóru mannvirki sem miðstöðin stendur við, þ.e. þessa háu stíflu i gljúfrunum.
Þá mætti hugsa sér að jarðfræði yrði tekin sérstaklega fyrir í þessari miðstöð þar sem bergstálið i 
gljúfrunum rekur sögu landsins aftur um árþúsundir. Einnig þarf að nýta mannvirkin á svæðinu (stífluna) 
og manngerðan foss, sem komið hefur til umræðu, sem aðdráttarafl fyrir ferðafólk.

4. GISTISKÁLAR OG GANGNAMANNAKOFAR (FJALLASEL)
Nokkuð er um gangnamannakofa á hálendinu norðan Vatnajökuls en flestir eru þeir í bágu ásigkomulagi. 
Marga þeirra þyrfti að gera upp án þess þó að eyðileggja sjarma þeirra og sögu sem heldur tilkomulítilla 
íveruhúsa fyrir gangnamenn. Þessir kofar nýtast gangandi og ríðandi ferðafólki til næturgistingar en 
nauðsynlegt er að þeir haldi vatni og vindum.

Fáir skálar eru á svæðinu, fyrst og fremst við Snæfell og síðan i Geldingafelli. Lagt er til að þeir haldi sér 
en jafiiframt verði bætt við gistiskálum til að stytta dagleiðir göngufólks og opna nýjar gönguleiðir.

Nýir gistiskálar eru hér settir:
• við Kverkkvislargil austan Eyjabakkajökuls,
• við Dimmavatn á Múla
• neðan Þjófahnjúka
• við gömlu Snæfellsbúðir austan Snæfells
• i Sauðárkrók (Sauðakofi fer undir Hálslón)
• við Hrakstrandarfoss (í stað gamla Hrakstrandarkofans)
• við Vatnajökulsveg innan við Hátungur (til að þjónusta t.d. snjósleðaferðir á jökli)

Gamlir gistiskálar eru:
• Snæfellsskáli
• Geldingafellsskáli

Gangnamannakofar eða fjallasel sem þarf að endurbæta:
• Eyjabakkakofi
• Hálskofi
• Fjallaskarðskofi

5. MERKTIR ÚTSÝNISSTAÐIR, MENNINGAR- OG NÁTTÚRUMINJAR
Margir útsýnisstaðir eru á svæðinu norðan Vatnajökuls og eru nokkrir þeir helstu merktir inn á 
meðfylgjandi kort. Má þar geta Snæfells, Eyjafells, Bjálfafells, Sauðahnjúka og Kárahnjúka. Á þessum 
stöðum þyrfti að koma fyrir eins konar útsýnisskifum til að greiða úr landslaginu fyrir ferðamönnum.

Menningarminjar eru víða á svæðinu. Koma þyrfti upp merkingum með upplýsingum um gamla 
búskaparhætti við ýmis gömul sel, eins og Glúmsstaðasel og Þuríðarstaðasel inn af Hrafiikelsdal. Þá eru 
vörður á þessu svæði einnig merkilegar minjar um fomar samgöngur og rétt væri að halda þeim við. 
Fyrmefhdir gangnamannakofar eru einnig sögulegar minjar og tóftir slíkra kofa ætti að merkja 
sérstaklega.

Hrafnkels saga Freysgoða er ofin inn í svæðið að hluta og brýnt er að merkja valda sögustaði hennar svo 
þeir megi nýtast í ferðaþjónustu og upplýsa ferðafólk um þessa frægu Islendingasögu.

Sömu sögu er að segja um náttúruminjar sem eru af margvíslegum toga á þessum hálendisparti. Við valda 
staði er rétt að koma fyrir upplýsandi merkingum sem skýra út náttúru og náttúrusögu landsins.

AÐ ENDINGU
Af fiamangreindu ætti öllum að vera ljóst hversu mikla perlu við eigum i hálendinu norðan Vatnajökuls. 
Fyrirhugaðar framkvæmdir og samgöngubætur þeim samfara munu gera þessa hálendisperlu aðgengilega 
fyrir alla landsmenn sem og erlenda gesti sem sækja okkur heim. Innan fárra ára eru líkur á að þúsundir 
ferðamanna muni fara um svæðið, akandi, gangandi, ríðandi eða hjólandi. Því er mikilvægt að ekki seinna 
en strax verði farið að vinna markvisst að uppbyggingu og skipulagi og leitast við að nýta mannvirki sem 
fylgja virkjunarframkvæmdum sem og að nota þau stórvirku tæki sem verða á svæðinu til góðra verka.

Þær hugmyndir sem hér eru lagðar fram verða að skoðast sem tillögur og ákveðið innlegg i þá 
skipulagsvinnu sem væntanlega mun fara fram á næstunni ef af fyrirhuguðum virkjunarfiamkvæmdum 
verður. Að slíkri skipulagningu verða að koma fleiri en við sem sátum í þessum litla samráðshóp og 
gerum við það að tillögur okkar að sem fyrst verði skipuð nefnd til að huga að framtíðarskipulagi 
svæðisins sem ferðamannasvæðis og hugsanlegs þjóðgarðs. í þeirri nefnd ættu að eiga sæti fulltrúar 
heimasveitarfélaga, Náttúruvemdar ríkisins, landeigenda og hagsmunaaðila.

Að endingu er rétt að leggja áherslu á mikilvægi góðs skipulags og markvissrar stjómunar á ferðum um 
svæðið í framtíðinni þegar uppbygging orðin i líkingu við það sem hér hefur verið dregin upp mynd af. 
Slíkt dregur t.a.m. úr líkum á náttúruspjöllum og eykur ánægju þeirra sem um svæðið fara. En þá þarf 
þetta allt að vera sem ein heild og vera stýrt af eins konar svæðisstjóm sem hefur umsjón með eftirliti, 
viðhaldi og annarri þjónustu sem nauðsyn krefur.

Mat hópsins er að mikilvægt sé að framkvæmd þeirra tillagna sem hér er um rætt, ljúki á 
framkvæmdatíma virkjunarinnar og þá sé komið skipulag á svæðið sem gilt geti til framtíðar. Með tilliti 
til hagsmuna ferðaþjónustu, t.d. aukins straums fólks um svæðið og markaðssetningu á því, er afar brýnt 
að sem minnst umrót verði á svæðinu að framkvæmdatíma loknum.

